
Y Capel yn Sir Gaerfyrddin

Mor syber oedd y Sabothau yn Seion.


Mor naturiol oedd y capel yn y wlad;


Y Capel a oedd yn fyw gan yr Efengyl


Ac yn gynnes gan emynau Pantycelyn, Dafydd Jones o Gaeo,


Tomos Lewis o Dalyllychau ac emynwyr y Sir.


Y tu allan iddo yr oedd cerbydau’r ffermwyr

Ac yn yr ystabl wrtho yr oedd y ceffylau yn pystylad


Ar ganol gweddi a phregeth;


Ac oddi amgylch iddo yr oedd meysydd ym mis Awst


Wedi eu beichio gan wenith a cheirch a siprys.


Nid oedd ond mur rhwng y Gwaredwr yn y Capel


A Chreawdwr y byd y tu allan iddo.


Mor wahanol oedd y Capel yn y Deheudir diwydiannol,


Lle roedd yn cystadlu â’r gwaith dur, y gwaith alcam a’r pwll glo.


Er hyn oll, y Capel a roddai yn ddiwahaniaeth,


Yn y glesni a’r glaw gwledig, ac yn y mwstwr a’r mwrllwch,


Y dwr ar dalcen, y fodrwy ar fys a’r atgyfodiad uwch yr arch.  
                                                                                                       Gwenallt

Y mae Iesu wedi ei gyfrif yn deilwng o ogoniant mwy na Moses, yn gymaint  â bod sylfaenydd ty yn derbyn mwy o anrhydedd na’r ty. Y mae pob ty yn cael ei sylfaenu gan rywun, ond Duw yw sylfaenydd pob peth. Bu Moses yn ffyddlon yn holl dy Dduw fel gwas, i ddwyn tystiolaeth i’r pethau yr oedd Duw yn mynd i’w llefaru; ond y mae y Crist yn ffyddlon fel Mab sydd â rheolaeth ar dy Dduw. A ni yw ei dy ef, os daliwn ein gafael ar y gobaith sy’n sail ein hyder a’n balchder. 

                                                                                               Hebreaid 3, 3-6     

Diolchiadau:  i’r diweddar Ken Treharne am y cyflwyniad gwreiddiol, ac i aelodau, Gweinidog a chyfeillion Salem am  gymorth wrth ymestyn a diweddaru’r wybodaeth.

Cristnogaeth yn yr Ardal

Mae hanes Cristnogaeth yn yr ardal wedi ei grynhoi gan Ann Gruffydd Rhys yn ei chyfrol “Cwm Gwendraeth a Llanelli” yng Nghyfres Broydd Cymru (Gwasg Carreg Gwalch, 2000).

Mae tystiolaeth o ddylanwad y seintiau cynnar yn enwau eglwysi’r cylch – Cadog yng Nghydweli ac Illtyd ym Mhen-bre, tra bo’r eglwys blwyf yn Llangyndeyrn wedi ei chysegru i’r sant Cyndeyrn a oedd yn weithgar hefyd yn yr Alban a gogledd Lloegr dan enw Kentigern.   
O’r drydedd ganrif ar ddeg y mae rhannau hynaf adeilad yr eglwys yn Llangyndeyrn yn dyddio, ac i’r cyfnod hwnnw hefyd y perthyn y capeli anwes. I lawer o’r trigolion byddai’r eglwysi, a oedd dan drefn Eglwys Rhufain bryd hynny, yn rhy bell i’w cyrraedd. Felly, sefydlwyd adeiladau llai yn lleol: Capel Llanlluan ger Maes-y-bont, Capeli Herbach a Begawdin ger Porthyrhyd, Capel Ifan yng Nghwmisfael, Capel Dyddgen ger Crwbin, a Chapel Llangynheiddon yn ardal Bancycapel. 

Mae’n debyg y byddai pererinion yn gorffwys yng Nghapel Ifan, Cwmisfael ar eu taith o abaty Castell-nedd i Dyddewi, ac mae’n ddiddorol bod y teithiau rhwng abatai Sisteraidd Cymru a awrgymir ar y wefan http://cistercian-way.newport.ac.uk yn cyfeirio at safleoedd yng Nghwm Gwendraeth Fach.
Y ddeunawfed ganrif

Yn ystod y ddeunawfed ganrif y sefydlwyd y cyntaf o gapeli anghydffurfiol yr ardal. O gyfeiriad Llanedi y daeth dylanwad yr Annibynnwyr. Yn 1705 disgrifwyd Plwyf Llannon fel ardal “thick with dissenters”, ac yn 1712 codwyd Capel Seion rhwng Mynyddcerrig a Drefach gan Annibynnwyr plwyf Llanddarog.  O gyfeiriad Ilstwn ym Mro Gwyr y daeth dylanwad y Bedyddwyr, a sefydlwyd capel Adulam, Felin-foel yn 1709 a Bethel, Llangyndeyrn yn 1797.
Roedd y ganrif cyn sefydlu eglwys yn Salem, y ddeunawfed ganrif, yn gyfnod pwysig hefyd o ran Methodistiaeth Shir Gâr. Daeth Howel Harris i Gwm Gwendraeth yn 1740 gan bregethu yn yr awyr agored os na chai fynediad i eglwys y plwyf. Cai groeso ar aelwydydd y Dygoed (plwyf Llanddarog) a Chilcarw, Pontyberem. Wynebodd hefyd wrthwynebiad chwyrn: roedd Gwynniaid y Wempa a teulu Mansel y Mwdwlscwm yn erlid y Methodistiaid, tra ym mhlwyf Llangyndeyrn cafodd Howel Harris ei fygwth â charchar. Mae’n debyg bod ardaloedd Cydweli a Llangyndeyrn ymhlith y rhai caletaf i’r Methodistiad cynnar, ond fe adnewyddwyd rhai o’r capeli anwes at ddefnydd, ac erbyn 1795 roedd Capel Newydd, Llanddarog wedi ei sefydlu.    

Roedd mudiad ysgolion Griffith Jones hefyd yn ddylanwad pwysig iawn yn ystod y ddeunawfed ganrif. Yn hen gapel anwes Llanlluan yn 1738 yr agorodd y cyntaf ohonynt yn yr ardal, a dros y chwarter canrif nesaf sefydlwyd yn agos i 180 ysgol lle bu tua 8,000 o ddisgyblion ar y llyfrau. Mae Llanddarog, Porth-y-rhyd, Pont-henri, Tyriets ym Mhont-iets, Glangwendraeth ym Mhontantwn, Gwndwn yn y Meinciau, Tydanygraig ym Mancffosfelen, fferm y Laswern, Capel Dyddgen, Cilcarw, Capel Ifan, Parc Matho ym Mhedair Heol, ac eglwys y plwyf, Llangyndeyrn ymhlith y lleoliadau a gysylltir â’r ysgolion.  

Hon hefyd oedd canrif William Williams, Pantycelyn, a fu farw yn 1791 – felly o ran emynyddiaeth roedd ei waith ef ar gael ar gyfer y gwasanaethau cynharaf i’w cynnal yn Salem. 

Y ddeunawfed ganrif hefyd oedd canrif Peter Williams a fu farw yn 1796 yn ei gartref yn y Gelli Lednais ger Llandyfaelog. Gwaith mawr ei fywyd oedd cyhoeddi argraffiadau o’r Beibl gyda sylwadau ar bob pennod, a debyg iawn mai Beibl Peter Williams oedd ar ddefnydd pan sefydlwyd Salem yn 1809. Ond mae hefyd yn bosibl na fyddai Methodistiaid Llangyndeyrn eisiau arddel Peter Williams – wedi’r cyfan roedd wedi cael ei ddiarddel gan y Methodistiaid yn sasiwn Llandeilo yn 1791, ac am bum mlynedd olaf ei oes bu’n dadlau’n chwyrn â’r enwad.

Sefydlu Salem yn 1809 

Mae’n debyg bod yr ymdrechion i sefydlu eglwys Fethodistaidd yn Llangyndeyrn yn tarddu o glywed a gwrando ar bregethwyr tebyg i Howel Harris a Daniel Rowland. O dan ofalaeth Daniel Rowland yr oedd y rhan yma o Sir Gaerfyrddin, ond nid oes tystiolaeth iddo fod yn pregethu ym mhlwyf Llangyndeyrn. Ond mae hanes bod Howel Haris yn Cilcarw, Pontyberem (a oedd ym mhlwyf Llangyndeyrn yr adeg honno) ar ddydd Mawrth,  21ain Rhagfyr 1742 ac hefyd yn pregethu yng Nghapel Ifan ar Awst 7fed 1743. Yn ystod yr un cyfnod yr oedd Peter Williams yn defnyddio hen gapel anwes Llangynheiddon ym mhlwyf Llandyfaelog.  

Yn y cyfnod hwn, swydd “cynghorwr” oedd gan y Methodistiaid yn cyfateb i “flaenoriaid” heddiw. Yn 1741, John Williams oedd y “cynghorwr” ar gyfer ardal Llangyndeyrn, ac mae’n debyg mai John Williams, Cilcarw, Pontyberem oedd hwn, a wnaeth ysgrifennu at Howel Harris ar 27ain Hydref 1741 yn ymhwedd arno i ddod i’r ardal i bregethu. Yn 1743, fe’i dilynwyd gan David Williams yn “gynghorwr”.

Yn ôl traddodiad, bu Howel Harris yn pregethu yn yr ardal ar ddydd Llun y Pasg, ond nid oes sicrwydd ym mha flwyddyn. Sonnir am wr bonheddig ar gefn ei farch a fwriadodd rwystro’r pregethwr, ac mae’n debyg mai Mr Gwynn o’r  Wempa oedd hwnnw. Credir mai yn y fan lle pregethodd Howel Harris y sefydlwyd y capel yn ddiweddarach, a’i fod hefyd yn safle lle’r arferid ymladd ceiliogod!
O hen ysgrifau eraill cawn sicrwydd fod y mudiad Methodistaidd yma yn 1752, ond nid oedd yma ganolfan i addoli, a chynhaliwyd y gwasanaethau o dy i dy trwy’r ardal. Mae’n debyg mai yn ffermdy’r Fan y cynhaliwyd y cyfarfodydd cyntaf yn yr ardal,  tua 1740, a pharhawyd yn gymdeithas weddol gyson dan oruchwyliaeth y “cynghorwyr”. Cyfarfod y bu sôn amdano am flynyddoedd oedd un yn ffermdy Pantgwyne, tua 1760, lle teimlwyd pethau mawr a chynyddodd yr achos yn dilyn hynny.
Mae’n debyg bod yr ardal wedi bod yn lle caled eto o ran y Methodistiaid tua 1770, ac enwyd Llangyndeyrn ymhlith y pum ardal waethaf i bregethu yn y sir – Llanymddyfri, Llandeilo, Llanedi a Chydweli oedd y lleill. 

Oherwydd yr anghydfod a fu rhwng Howel Harris a Daniel Rowland, collwyd llawer o hanes y mudiad yn y cyfnod rhwng 1777 ac 1811 gan na ddanfonwyd newyddion o’r ardaloedd i Drefeca yn ystod y cyfnod hwn. Ond gwyddom mai dyma’r cyfnod lle bu ymdrechion mawr i wneud cymdeithasau lleol yn fwy sefydlog trwy fentro i adeiladu capeli ac ysgoldai. 

Yn ystod y cyfnod hwn, yn ychwanegol at gynnal gwasanaethau o dy i dy, roedd y cyfeillion Methodistaidd yn Llangyndeyrn yn cefnogi’r achos yn Llanddarog lle roedd capel ers 1795. Enw amlwg yn y cyfnod hwn oedd Elizabeth Williams, Laswern a dderbyniwyd yn aelod yn Llanddarog pan yn ddeuddeg oed, a bu wedyn yn aelod yn Llangyndeyrn am 60 o flynyddoedd. Yr oedd sôn amdani fel “gwraig hynod o alluog yng ngwirioneddau ac athrawiaethau crefydd, a phan fyddai yr awelon yn dyner mewn oedfa torrai allan i ddiolch a moliannu”.
Mae’n debyg mai’r person allweddol yn hanes sefydlu’r eglwys ac adeiladu’r capel oedd y Parchedig William Jones, Cilycwm a oedd wedi symud i fyw i’r  Wern ar ddiwedd y ddeunawfed ganrif. Sonnir ei fod “yn weddol gefnog yn y byd, ac yn wr hynod o barchus”. Mae’n debyg mai trwy ei ddylanwad ef y cafwyd yr hawl i adeiladu’r capel ar

ddarn o dir a elwid yn Llain Lewis, a oedd yn eiddo i offeiriad o Gastell Nedd, John Griffiths. 

Un o’r camau cyntaf yn deillio o sefydlu Salem yn 1809 oedd cwblhau’r gweithredoedd cyfreithiol ar gyfer prydles ar y tir, a gall ei bod wedi cymryd pum mlynedd i adeiladu’r capel gan fod tystiolaeth oddi wrth y Parchedig James James, gweinidog cyntaf Llanddarog, mai yn 1815 yr aeth aelodau o gylch Llangyndeyrn “allan ar ben eich hun”.  
Roedd angen ymddiriedolwyr (trustees) ar gyfer y trefniadau hyn, a’r saith a apwyntiwyd oedd y Parchedig David Charles, Caerfyrddin; y Parchedig David Rees, Llanfynydd; y Parchedig Arthur Evans, Cynwyl Elfed; y Parchedig William Jones, Wern, Llangyndeyrn; Griffith Jones, Llangyndeyrn; William Morris, Llangyndeyrn; David Humphreys, Nantyllan, Llandyfaelog. 

Roedd y Parchedig David Charles, Caerfyrddin wedi bod yn wneuthurwr rhaffau wrth ei waith ac yn flaenor yn Heol-dwr, Caerfyrddin cyn dechrau pregethu yn 1808. Roedd yn frawd iau i Thomas Charles a ddaeth yn enwog fel “Charles o’r Bala” ac a roddodd Feibl i Mari Jones. Mae deg o emynau neu gyfieithiadau gan David Charles yn y “Caneuon Ffydd” gan gynnwys geiriau enwog iawn fel “Rhagluniaeth fawr y nef”, “O fryniau Caersalem ceir gweled” ac “O Iesu mawr, rho d’anian bur”.

Y blynyddoedd cynnar

Erbyn 1837 roedd angen helaethu’r adeilad, a phenodwyd ymddiriedolwyr newydd ar gyfer gweithred gyfreithiol newydd ar 13eg Medi 1837, sef y Parchedig Richard Lumley, Talacharn; y  Parchedig Richard Jones, Llanddarog; David Humpheys, Nantyllan; David Peregrine, Limestone Hill; John George, Pontantwn; Griffith Harries, Caerfyrddin; David Charles, Caerfyrddin. 

Roedd y David Charles hwn yn fab i’r Parchedig David Charles oedd ymhlith yr ymddiriedolwyr gwreiddiol, ond a fu farw yn 1834. Roedd y mab wedi dilyn ei dad gan weithio yn y ffatri rhaffau yng Nghaerfyrddin a dod yn flaenor yn Heol Dwr, a chafodd ei ordeinio yn weinidog yn 1851. Un o’i emynau adnabyddus yw “Tydi sy deilwng oll o’m cân”, a gyhoeddwyd pan oedd ond yn ugain oed; cyfieithodd hefyd emynau gan John Newton (“Mor beraidd i’r credadun gwan”) a gan Isaac Watts (“O Arglwydd da, argraffa”). 
Aeth bron hanner canrif heibio cyn y cafodd Salem ei gweinidog cyntaf yn 1857, y Parchedig Richard Hughes. Tua’r un adeg cafwyd cyfnod o ddiwygiad crefyddol yn genedlaethol, ac mae hanes am 30 o bobl yn ymaelodi yn Salem yn ystod 1859, ac am oedfa rymus iawn yn 1860 dan arweiniad y Parchedig Thomas John, Cilgerran a bregethodd ar Diarhebion 27.1 – “Nac ymffrostia yn y dydd yfory, canys ni wyddost beth a ddigwydd mewn diwrnod”.

Mae’n debyg bod y capel yn orlawn bob dydd Sul yn y cyfnod hwn, ac mae hanes hefyd am oedfa nodedig tua’r un cyfnod gan y Parchedig Ebenezer Rees, Porth, a bod nifer wedi ymuno â’r eglwys wedi eu hysbyrdoli yn ystod y gwasanaeth.

Roedd yr Ysgol Sul hefyd yn gryf yr adeg hon, ond mae’n debyg y cafwyd diboblogi oherwydd i’r gweithfeydd calch leihau a bod yr Ysgol wedi diflannu o’r herwydd. 

Ymhlith y pregethwyr a godwyd o’r eglwys, sonnir am John Jones, Llanedi; John Walters, San Cler; William Lloyd, Bryntirion; Thomas Lloyd, Heol Fach; David Lloyd, Cwmystwyth; a Samuel Jones, Penarth. Mae’n debyg bod tipyn o hiwmor gan David Lloyd, Cwm Ystwyth a’i fod wedi dweud wrth un gynulleidfa barchus pan oedd ar daith bregethu: “Bydd dynion bach Cwm Ystwyth wedi mynd i’r nefoedd yn eu clocs, tra byddwch chi yn chwilio am eich slippers”!
Yn Rhagfyr 1881 etholwyd ymddiriedolwyr newydd fel a ganlyn: Parchedig James James, Llanddarog; Parchedig David Geler Owen, Cydweli; Parchedig William David Jenkins, Penbre; Parchedig Lewis Price, Llanelli; Parchedig John Evan Davies, Llanelli; Martin Griffiths; Owen Thomas, Coedwalter Fawr; William Williams, Tan-yr-allt; Joseph Evans, Ynysfaes; William Lewis, Cefngwempa; David Thomas, dilledydd, Llangyndeyrn.

Roedd hyn rhwng dau gyfnod y Parchedig Daniel Lewis yn weinidog ar yr eglwys, ac fe’I olynwyd gan y Parchedig J Lloyd Thomas a fu’n weinidog am ychydig dros ddeng mlynedd hyd 1903.
Yn 1908 roedd 57 o aelodau, 50 yn yr Ysgol Sul a chyfanswm yr holl wrandawyr oedd 78.

Yn 1909 cafod y brydles gyntaf o 99 mlynedd ei diddymu, a phenderfynwyd ceisio prynu’r rhydd-ddaliad. Ond ni allai y perchennog, Mrs Griffiths, ei werthu oherwydd amodau ewyllys ei gwr a oedd mae’n debyg yn ddisgynydd i’r offeiriad John Griffiths o Gastell Nedd. Ond cynigiodd gytundeb newydd o brydles flynyddol am £3 y flwyddyn, a derbyniwyd hyn ar 20 Chwefror 1909. Yr ymddiredolwyr y tro hwn oedd: Mr John Lewis, Caerfyrddin; Henry Jones Davies, Nantgaredig; John Jones Jeremy, Caerfyrddin; Williams Thomas, Y Fan; Herbert Jones, Wendre; George Harries, Werneli. 

Ymlaen i’r ail ganrif (1909-1959)
Yn ôl cyfeiriad at Salem, Llangyndeyrn  mewn cyfrol ar hanes y Methodistaid yn Sir Gaerfyrddin roedd yn 1908 “wir angen am fugail, a’r hen gapel mewn gwir angen am ei adnewyddu”. 

Mae’n bosibl yr aeth degawd heibio heb weinidog ers cyfnod J Lloyd Thomas cyn y cafwyd William Edwards yn fugail. 

Mae ystadegau’r eglwys ar gael yn ddi-dor dros y cyfnod 1909-1940, er bod ffurf y manylion wedi newid ychydig yn ystod y cyfnod hwnnw. Yn 1909, nodwyd bod 58 o gymunwyr (wyth o’r rheiny’n flaenoriaid), bod 44 ar lyfrau’r ysgol Sul, bod 28 o’r aelodau wedi cadarnhau eu bod yn “ddirwestwyr”, a bod cynulleidfa o 99 gan gynnwys “gwrandawyr”, a bod chwech o ymddiredolwyr.  
Mae’r tabl isod yn dangos y tueddiadau ystadegol rhwng 1910 a 1940:

	
	1910
	1915
	1920
	1925
	1930
	1935
	1940

	Cymunwyr
	67
	52
	41
	44
	53
	48
	45

	Blaenoriaid
	8
	6
	7
	7
	5
	8
	6

	Ysgol Sul
	68
	25
	30
	33
	45
	44
	34

	Cynulleidfa
	100
	80
	73
	68
	-
	-
	-


Gwelir bod newidiaeth sylweddol ymhlith yr aelodaeth rhwng 1910 a 1920: ymadawodd cynifer â 44 o aelodau “trwy lythyrau” yn y cyfnod hwn a bu farw naw aelod. Er bod 27 hefyd wedi ymuno trwy lythyr a 12 wedi eu derbyn o blith plant yr eglwys, prin gyrraedd yr hanner cant wnaeth nifer y cymunwyr o’r 1920au ymlaen. 
Ar ddechrau’r cyfnod hwn, roedd adeg y Pasg yn un prysur iawn ym mywyd yr eglwys. O  fewn cyfanswm gwariant blynyddol yr eglwys o £67 yn 1909, y ddau swm mwyaf oedd £41 ar y weinidogaeth ac £11 ar dreuliau’r Pasg. Nodir mae cyngerdd a gynhaliwyd adeg y Pasg yn 1909, 1910 a 1911, drama yn 1912 a darlith yn 1913. Roedd calendr y flwyddyn yn cynnwys cyrddau pregethu blynyddol, cyfarfod diolchgarwch, a chyfarfod “nos Lun cyntaf y mis”.
Nodwyd yn 1912 bod pum swllt wedi ei dalu am “hurio trap” ar gyfer y Parchedig H W Edwards, ond erbyn 1913 talwyd deg swllt “am fotor”.  Yn 1913 hefyd y defnyddiwyd “gwin anfeddwol” am y tro cyntaf yng ngwasanaeth y Cymun. Cyfeirir yn y flwyddyn hon hefyd at ymweliad gan “Hughes, America” – efallai bod hyn yn gyfeiriad at berthnasau i Richard Hughes, gweinidog cyntaf Salem a ymfudodd i’r Unol Daleithiau hanner canrif ynghynt.
Yn ystod blynyddoedd y Rhyfel Byd Cyntaf gwnaed casgliadau arbennig ar gyfer y Red Cross, ar gyfer y Belgiaid, ac ar gyfer y “War Blind”, ac yn dilyn y rhyfel gosodwyd cofeb ar fur y capel i goffhau’r Preifat David Davies, milwr 12577 yn 8fed bataliwn y Gatrawd Gymreig “a gwympodd yn y Rhyfel Mawr yn 21 mlwydd oed – mewn angof ni chaiff fod”.

David Davies, 1894-1915
Roedd David Davies yn fab i Mrs Margaretta Davies, Penybanc, Crwbin ac fe’i lladdwyd ym mrwydr Sari Bair ar 8fed Awst 1915 – roedd y frwydr hon yn rhan  o ymgyrch Gallipoli, ac roedd y Gatrwad Gymreig ymhlith 25,000 o filwyr o Brydain oedd wedi eu danfon i gynorthwyo 20,000 o filwyr ANZAC o Awstralia a Seland Newydd yn erbyn y Twrciaid. Roedd brwydr Sari Bair yn rhan o’r cynllun i ennill rheolaeth dros gulfor y Dardanelles, ond roedd yr ymgyrch yn fethiant a chafodd 12,000 o filwyr Prydain ac ANZAC eu lladd neu eu hanafu. Mae David Davies hefyd wedi ei goffhau ar gofeb Helles, Gallipoli, ynghyd â Henry Lewis, mab Richard a Margaret Lewis, Tanybont, Crwbin a oedd wedi ymuno â’r fyddin (yn filwr 12578) yr un pryd â David Davies ac a laddwyd yn yr un frwydr. 
Yn ystod 1917-18, casglwyd £80 er mwyn prynu rhydd-ddaliad (freehold) y capel, ac yn 1925 talwyd £40 am y mans y drws nesaf i’r capel, a ddaeth yn gartref i’r gweinidog, W.H.Williams trwy gydol ei gyfnod o 34 mlynedd yn fugail. Mewn cyfnod blaenorol, mae’n debyg mai stablau oedd y drws nesaf i’r capel ar safle’r mans, ac yn y llofft uwchben y stablau y cynhaliwyd yr Ysgol Sul.
I gloi’r trydydd hanner canrif, cafwyd diwrnod llawn o gyfarfodydd i ddathlu’r canmlwydd a hanner, ar ddydd Mawrth, 27 Hydref, 1959. Roedd trefn y cyfarfodydd yn cynnwys y bore, prynhawn a nos: Oedfa Gymun am 10:30, Cyfarfod Dathlu am 2:00, ac Oedfa Bregethu am 6:30 yr hwyr pan bregethwyd gan T.Arthur Pritchard, Llanelli a J.D.Williams, Rhydaman.
Tua’r un adeg roedd consyrn gwirioneddol yn yr ardal oherwydd bygythiad dinas Abertawe i foddi rhan helaeth o Gwm Gwendraeth Fach er mwyn creu cronfa ddwr, a bu aelodau Salem yn rhan o frwydr lwyddiannus y gymuned gyfan i atal y boddi – ond stori arall yw honno.  

Yr hanner canrif diweddaraf (1959-2009)
Yr Ysgol Sul

Ar ddechrau’r 1960au roedd tri dosbarth Ysgol Sul, dan arweiniad Tom Thomas (David Davies oedd yn athro cyn hynny), David Jones a Mrs Williams. Yn 1962 roedd y gofrestr yn dangos yr aelodau canlynol: dosbarth Tom Thomas – Elena Rees, Arwyn a Myrina Richards, Roger a Nesta Thomas; dosbarth David Jones – Terry Evans, Wyn Rees, Gareth Thomas, Gwenfil Thomas, Heuddwen Thomas; dosbarth Mrs Williams – Non Evans, Elizabeth Richards, Diana Thomas, Dilys Thomas, Meryl Thomas a Walter Thomas. Yn 1963 aeth y tri dosbarth yn ddau, ac ni chafwyd ysgol rhwng 13 Ionawr a 10 Chwefror oherwydd y gaeaf garw. Yn ddiweddarach yn yr 1960au daeth Sharon Evans, Lynne John, Ann Richards, Neville Thomas a Robert Thomas yn aelodau newydd yn yr Ysgol Sul. Roedd y Gobeithlu (Band of Hope) hefyd yn weithgar yn y cyfnod hwn. 
Erbyn dechrau’r 1970au, roedd dau ddosbarth, yng nghofal Tom Thomas a Heuddwen Thomas, ac yna daeth Meryl Thomas i gymryd awenau’r ail o’r dosbarthiadau. Ynghanol y degawd roedd y niferoedd wedi disgyn i brin hanner dwsin (Margaret Jones, Sian Jones, Philip Rees, Ann Richards, Mary Richards a Kevin Thomas) dan arweiniad Tom Thomas, ond o 1978 ymlaen gwelwyd cynnydd yn y niferoedd.
Yn ystod yr 1980au gwelir enwau’r canlynol ymhlith yr aelodau ar wahanol adegau: Mr Tom Thomas, Heidi Burrows, Emma Davies, Enfys Davies, Wyn Evans, Wayne John, Dafydd Jones, Manon Jones, Margaret Jones, Shan Jones, Shelley Jones, Rachel Lewis, Philip Rees, Jayne Reid, Kathryn Reid, Mary Richards, Carwyn Thomas, Ceris Thomas, Kevin Thomas, Emyr Tilman, Anna Walker, Gavin Walker, Vicky Walker, Andrew, Cer, Lindsey, a Zoe.
Mae’r cofnodion yn dangos bod yr Ysgol Sul wedi cwrdd yn gyson tan Ionawr 1987 – erbyn hynny doedd on pedwar yn bresennol, a bu bwlch dros nifer o flynyddoedd. Llawenydd yw gallu cofnodi bod yr Ysgol Sul wedi ail ddechrau yn ystod 2009 yng ngofal Ann Richards, Anna Elias a Llinos Thomas, gyda chwech o aelodau: Betsan Thomas, Emily Thomas, Leia Thomas, Gwenllian Elias, Llewelyn ap Ifan, a Celyn Thomas.
Y Gymanfa Bwnc

Roedd dysgu’r “pwnc” a pharatoi ar gyfer y “Gymanfa Bwnc” yn draddodiad cryf yn yr ardal. Byddai’r gymanfa yn cael ei chynnal ar y Sulgwyn, felly tua diwedd Mai neu ddechrau Mehefin, gan ymweld â chapeli’r cylch yn eu tro. Roedd yn arferiad i’r oedolion lafarganu adnodau’r pwnc cyn cael eu holi am y cynnwys ac roedd cryn gamp ar osod cywair ar gyfer adrodd yr adnodau. 

Pan yn ei hanterth byddai’r Gymanfa Bwnc yn cynnwys sesiwn bore a phrynhawn, ac felly yr oedd pan gafodd ei chynnal yn Salem yn 1968 gydag Ysgolion Sul Llanarthne, Capel Dewi, Llanddarog a Llangyndeyrn yn bresennol. Yn ystod y prynhawn, anrhegwyd   Meurig Voyle, Llanddarog am ei waith dros nifer o flynyddoedd yn ysgrifennydd y Gymanfa Bwnc. Roedd Meurig hefyd yn arbenigwr ar osod y cywair ar gyfer adrodd y pwnc, ac roedd bellach wedi symud i’r gogledd gyda’i waith; ond dychwelodd ar gyfer y Gymanfa, fel y gwnaeth droeon wedi hynny gan gynnwys 1981 pan fu’n holi ar bennod o lyfr Job.
Mae’r cofnod ar gyfer Cymanfa Bwnc 1982 a gynhaliwyd yng Nghapel y Ddôl, Llanarthne yn dangos natur y gwaith paratoi: y plant yn adrodd seithfed bennod y “Rhodd Mam” ar gyfer cael eu holi, a chanu dau emyn; y bobl ifainc yn dysgu hanes Barnabas, a’r oedolion yn astudio’r bumed bennod o’r Actau.   
Mae’n ymddangos mai’r troeon olaf i’r Gymanfa Bwnc gael ei chynnal yn Salem oedd 1976, 1980 ac 1983: y tro olaf un fe holwyd y plant gan Gethin Thomas, Llanarthne a’r oedolion gan Y Parchedig Hywel Evans, Llanddarog. 

Arholiadau Llafar

O fewn y calendr blynyddol cynhelid arholiadau llafar i blant a phobl ifainc yr Ysgol Sul: byddai’r arholwr yn gyson yn canmol safon gwaith plant Salem, yn arbennig felly yn 1983 pan gafodd pob un 100%: Wyn Evans, Manon Jones, Shelley Jones, Mary Richards, Ceris Thomas, Kevin Thomas, Anna Walker a Vicky Walker. Roedd hyn yn dilyn traddodiad o safonau uchel a oedd wedi ei osod yn 1968 pan gafwyd y marciau canlynol: 99% - Ann Richards, Meryl Thomas; 98% - Elizabeth Richards; 97% - Dilys Thomas.
Teithiau, Ymweliadau, Dathliadau, Cystadlaethau
Roedd gwibdaith yn cael ei threfnu’n flynyddol gan yr Ysgol Sul, a’r cyrchfannau yn cynnwys y Mwmbwls, Porthcawl, Dinbych-y-pysgod.
Bu hefyd ambell daith i’r pantomeimiau Cymraeg yn neuadd Cross Hands: Gweld Sêr (1973) a Dan y Don (1974).  

Bydd cymdeithasau’r pentref yn cymryd eu tro i arwain y paratoadau ar gyfer noson o “Gawl a Chân” ar ddydd Gwyl Ddewi – bu Salem yn weithgar yn hyn, gan uno â chyfeillion Bethel dros y blynyddoedd diwethaf er mwyn sicrhau bod nifer digonol yn cynorthwyo.
Bu tim o’r capel hefyd yn cymryd rhan yn rownd lleol y cwis pentrefol a drefnwyd gan Fenter Cwm Gwendraeth – ac ar ambell achlysur llwyddwyd i gyrraedd y rownd derfynol!

Dathliadau’r Nadolig 
Byddai amserlen y Nadolig yn cynnwys parti i’r plant – weithiau ar aelwyd Jennie Davies y drws nesaf i’r capel. Roedd hefyd wasanaeth carolau, a ddaeth yn ddiweddar i’w rannu gan Bethel a Salem, y naill a’r llall yn cymryd eu tro i drefnu bob yn ail flwyddyn.  
Cyd-addoli â chyfeillion Bethel ac eglwysi’r Ofalaeth
Yn ystod y degawd diwethaf, bu calendr yr oedfaon yn cael eu cyd-drefnu rhwng Bethel a Salem, gan sicrhau cynulleidfa mwy niferus pan fo hynny’n bosibl.  Bydd hefyd gyfle ddwy waith yn y flwyddyn i ymuno â chyfeillion eglwysi eraill yr ofalaeth pan ddaw’r eglwysi at ei gilydd yn Llanddarog neu Bontyberem. Y mae chwiorydd yr Ofalaeth yn cyfarfod yn fisol gyda dau Gwrdd Dosbarth, gan symud o gapel i gapel. Yn ystod misoedd y gaeaf cynhelir 'Tro Trwy'r Beibl' i aelodau'r Ofalaeth, yn cyfarfod yn bythefnosol yn Soar, Pontyberem a Chapel Newydd, Llanddarog
Gweinidogion

Richard Hughes (1857 – 1869): aeth bron hanner canrif heibio ers sefydlu Salem cyn y cafwyd bugail am y tro cyntaf; roedd yn fab i weinidog, David Hughes, Yr Ynys, a daeth yma o Gwmaman; ymfudodd i’r Unol Daleithiau yn 1869 a cafodd ei adnabod yno fel “Esgob y Gorllewin”.
Daniel Lewis (1871 – 1880 a 1888 -1890): fe’i sefydlwyd wedi dwy flynedd heb weinidog, a bu yn Salem mewn dau gyfnod; rhwng y ddau aeth i Hen-dy-Gwyn ar Dâf, ac yna ymadael i Benmorfa yn 1890. 
   

J Lloyd Thomas (1892 – 1903): bu’n gofalu am Bancycapel a Soar, Pontyberem yn ogystal â Salem a parhaodd y tri capel yn daith sabothol hyd 1906, tra roedd Llandyfaelog yn ymuno gyda Cydweli.
William Edwards (1912? -  1919?): bu cyfnod hir heb fugail cyn ei sefydlu; roedd yn byw yn Llandyfaelog a oedd bellach yn ôl o fewn y daith sabothol ac roedd yn ymddiriedolwr pan brynwyd rhydd-ddaliad Salem yn 1918, ond ni fu yma yn hir wedyn.
W H Williams (1924 – 1958): daeth yma bedair mlynedd wedi ei ordeinio yn weinidog, gan gael ei sefydlu’n fugail ar Landyfaelog, Bancycapel a Salem; ymddeolodd ym mis Rhagfyr 1958 wedi 34 mlynedd o wasanaeth.
Haydn O John (1959 – 1961?): roedd eisoes wedi bod yn bugeilio Soar, Pontyberem a’r Tabernacl, Pontiets am bymtheg mlynedd pan ychwanegwyd Salem at ei ofalaeth; ailymunodd Llandyfaelog â Cydweli yn y cyfnod hwn, ac aeth Bancycapel gyda Llansaint a Glanyfferi.   
Victor Thomas (1961? – 1969): brodor o Dregaron a ddechreuodd ei weinidogaeth yng nghapel Cefn Brith ger Cerrig-y-drudion, cyn treulio cyfnodau yn Llundain, Cei Newydd a’r Borth, ger Aberystwyth; ymddeolodd i ardal y Borth a bu farw yn 1979.  
Eiflyn Peris Owen (1969? - 1981?): bu’n weinidog yn Nhregynon, Sir Drefaldwyn cyn symud i Aberfan lle rhoddodd wasanaeth hynod i’r gymuned yn dilyn trychineb 1966; daeth oddi yno i fugeilio Glanyfferi a Salem, ac yna symudodd i ardal Treorci cyn ymfudo i Awstralia lle bu’n weinidog gyda’r Uniting Church; bu farw yno yn 2003.
W. John Ambrose (1982 – 1998): yn frodor o Gefnberach, bu’n rhingyll gyda’r heddlu yn ardal Llandeilo cyn mynd i’r coleg yn 1976-77 a chael ei ordeinio yn y weinidogaeth yn 1977 gyda gofal dros eglwysi Pontyberem, Pontiets a Thrimsaran; daeth Salem yn rhan o’i ofalaeth yn 1982: mae cofeb iddo ar fur y capel: “o’i bregethau i gyd, ei fwyaf oedd ei fywyd”.  
Trefor Lewis (2004 -   ): brodor o Sir Fôn a fu’n weinidog yn Neiniolen, Hen Golwyn a Phorthaethwy ac yna’n warden Trefeca cyn derbyn galwad i Gymoedd Gwendraeth; bellach daeth Salem yn rhan o ofalaeth yn cynnwys Llanarthne, Llanddarog, Bancycapel Soar, Pontyberem a’r Tabernacl, Pontiets.
Blaenoriaid, ar adegau yn hanes yr eglwys
1908

George Harries, Werneli

Joseph Harries, Fan

John Harries, Castell

Herbert Jones, Fferm y Wendre
Oliver Morgan, Siop Pontantwn

James Thomas, Pontantwn

John Thomas, Coedwalter Fawr

William Thomas, Fferm y Fan

1928
John Davies, Glan-nant

John Evans, Ty’r Castell, Crwbin

John Morgan, Swyddfa’r Post, Pontantwn (trysorydd o 1933, bu farw 1936?)
Oliver Morgan, Ty’r walks, Pontantwn (bu farw 1930)
John Thomas, Coedwalter Fawr (ysgrifennydd)
David Williams, Ty Cyndeyrn (trysorydd – bu farw 1933)
1933:  David Davies, Laswern
           Daniel Griffiths, Brynawel, Crwbin
           Edwin Richards, Llandre (ysgrifennydd o 1934)

           Richard Rees, Ysgubor Fach, Crwbin (trysorydd o 1935)

1959

David Davies, Laswern

David Jones, Cyndeyrn

Thomas Thomas, Y Lan

Tom Thomas, Coedwalter Fawr
2009

Arwyn Richards, Llandre (ysgrifennydd ers 1958) 

Roger Thomas, Coedwalter Fawr (trysorydd)
Arwyn Jones, Ty Cam, Crwbin
Organyddion

Mrs Morris (cyn 1924)

Jennie Davies, Y Mans

Nesta Thomas, Coedwalter Fawr

Cerys Thomas, Coedwalter Fawr

Elizabeth Jones, Caerfyrddin

Yr Adeilad

Mae’n debyg mai’r person allweddol yn hanes sefydlu’r eglwys ac adeiladu’r capel oedd y Parchedig William Jones, Cilycwm a oedd wedi symud i fyw i’r  Wern ar ddiwedd y ddeunawfed ganrif. Mae’n debyg mai trwy ei ddylanwad ef y cafwyd yr hawl i adeiladu’r capel ar ddarn o dir a elwid yn Llain Lewis, a oedd yn eiddo i offeiriad o Gastell Nedd, John Griffiths. 
Yn ôl gweithred wedi ei dyddio 3ydd Mai 1809 talwyd £35 am brydles o 99 mlynedd, gydag ardreth o 6c y flwyddyn i’w thalu. Mae’n bosibl nad oedd yr adeilad yn barod ar gyfer cynnal gwasanaethau tan 1815, gan fod tystiolaeth mai yn y flwyddyn honno y symudodd nifer o bobl eu haelodaeth i Salem o Landdarog. 

Helaethwyd y capel yn 1837 ac yn 1851 fe adnewyddwyd y tu mewn. Yn ôl llyfrau ystadegau’r eglwys ar ddechrau’r ugeinfed ganrif, ystyrid ei bod yn bosibl eistedd cynulleidfa o 270 yn y capel. 

Yn ystod 1917-18 y prynwyd rhydd-ddaliad yr adeilad am £80, a’r ymddiriedolwyr oedd: Parchedig William Edwards, Llandyfaelog; Parchedig Huw Edwards, Pontyberem; Parchedig Evan John Herbert, Cydweli; Parchedig William David Davies, Tymbl; Parchedig David Davies, Llanlluan; Parchedig Stephen Jones, Llanddarog; John Lewis, Caerfyrddin; John Jones Jeremy, Caerfyrddin; Henry Jones Davies, Nantgaredig; Oliver Morgan, Siop, Pontantwn; John Thomas, Coedwalter Fawr; John Evans, Rock Cottage, Crwbin; John Davies, Glannant; David Davies, Gelligatrog; David Williams, Ty Cyndeyrn.

Prynwyd y mans drws nesaf am £40 yn 1925. Roedd gwyngalchu yn dasg gyson, ac yn 1932 talwyd 2/6 i Albert Smith am y gwaith, yna 6/- yn 1933 ac yn 1938 gwariwyd £1-13-6½ am baent, calch a brwshys!
Yn 1951 gosodwyd to a nenfwd newydd, ac yn 1959 fe adnewyddwyd y capel tua allan gan lanhau y cerrig a phlastro’r muriau â sment. Hefyd, atgyweirwyd coed y ffenestri a gosodwyd gwydr newydd.  Y tu mewn, paentiwyd y capel ac atgyweirio rhannau o’r sedd fawr a’r llawr o gwmpas. 

Y Pulpud

Yn ôl yr hanes, daeth pulpud Salem o gapel Heol Dwr, Caerfyrddin – ond does dim sicrwydd a yw hynny’n wir, ac mae hanes tebyg yn cael ei adrodd am Fancycapel. Un darn o dystiolaeth o blaid yr hanes yw bod pulpud Salem yn union yr un fath â’r pulpud sydd i’w weld mewn darlun a wnaed yn 1813 o Gapel Heol Dwr. Gosodwyd dwy lamp i’r puplud yn 1930 ar gost o £1-12-0. Fel rhan o welliannau 1959, gostyngwyd y pulpud ychydig.
Drws y Capel
I dy’r Arglwydd awn drwyddo – a dethol

Yw’r gymdeithas yno

A gwae’r oes pan gaeer o

                                        A’i borth heb fod neb wrtho.                     Alun Cilie                                                                

